
बोल्ट ने 15, रैम्बो ने 14 और रोमियो ने 12 एनडीपीएस ऑपरेशनों में निभाई अहम भूमिकामिसाल

नशा तस्करों के लिए काल बने हरियाणा पुलिस के स्निफर डॉग्स

मुकुल शर्मा | चंडीगढ़
समर न्यूज 

हरियाणा सरकार के नशा मुक्त 
हरियाणा अभियान में हरियाणा 
पुलिस के प्रशिक्षित स्निफर डॉग्स 
नशा तस्करों के खिलाफ सबसे 
प्रभावी हथियार बनकर उभरे हैं। 
वर्ष 2026 की पहली छमाही (1 
जनवरी से 30 जून) के दौरान 
हरियाणा राज्य नारकोटिक्स कंट्रोल 
ब्यूरो (HSNCB) एवं जिला 
पुलिस की संयुक्त टीमों ने  रेड 
एवं सर्च ऑपरेशन चलाकर 

स्निफर डॉग्स की सहायता से 48 
एनडीपीएस मामलों में बड़ी मात्रा 
में चिट्टा (हेरोइन), स्मैक, गांजा, 
चरस, अफीम, डोडा पोस्त, चूरा 
पोस्त तथा अन्य मादक पदार्थों 
की बरामदगी की। इन अभियानों 
में बोल्ट ने सर्वाधिक 15, रैम्बो 
ने 14 तथा रोमियो ने 12 मामलों 
में भाग लेकर सबसे प्रभावशाली 
प्रदर्शन किया। विशेष रूप से रैम्बो 
की सहायता से 5 क्विंटल 50 
किलोग्राम 300 ग्राम डोडा पोस्त की 
सबसे बड़ी बरामदगी की गई। इन 
तीनों स्निफर डॉग्स की असाधारण 

सूंघने की क्षमता और डॉग हैंडलर्स 
के साथ उनके बेहतरीन तालमेल ने 
नशा तस्करों के खिलाफ हरियाणा 
पुलिस की कार्रवाई को नई धार 
प्रदान की है। हरियाणा के पुलिस 
महानिदेशक अजय सिंघल ने 
कहा कि नशा तस्करी समाज और 
विशेषकर युवाओं के भविष्य के 
लिए गंभीर चुनौती है। 
उन्होंने कहा कि हरियाणा पुलिस 
के प्रशिक्षित स्निफर डॉग्स और 
उनके डॉग हैंडलर्स इस अभियान 
की मजबूत कड़ी हैं। स्निफर 
डॉग्स की असाधारण सूंघने की 

क्षमता, आधुनिक प्रशिक्षण और 
पुलिस टीमों के साथ उनका बेहतर 
समन्वय मादक पदार्थों की बरामदगी 
तथा नशा तस्करों तक पहुंचने में 
अत्यंत प्रभावी साबित हो रहा है। 
उन्होंने कहा कि आधुनिक तकनीक, 
खुफिया सूचनाओं और विशेषज्ञ 
संसाधनों के प्रभावी उपयोग से 
हरियाणा पुलिस नशा तस्करी के पूरे 

नेटवर्क को ध्वस्त करने की दिशा में 
निरंतर कार्रवाई कर रही है। उन्होंने 
प्रदेशवासियों से अपील की कि नशा 
तस्करी से जुड़ी किसी भी सूचना को 
तुरंत पुलिस के साथ हेल्पलाइन नंबर 
- 9050891508  साझा करें, ताकि 
“नशा मुक्त हरियाणा” के संकल्प 
को जनसहभागिता के माध्यम से 
साकार किया जा सके।

दो सट्टेबाजों को रंगे 
हाथ दबोचा

मुकुल शर्मा | पंचकूला
समर न्यूज 

पुलिस कमिश्नर पंकज नैन के नेतृत्व 
में अवैध गतिविधियों के खिलाफ 
चलाए जा रहे अभियान के तहत 
मढ़ावाला चौकी पुलिस ने सरेआम 
सट्टा लगवाने के आरोप में दो लोगों 
को गिरफ्तार किया है। आरोपियों की 
पहचान घाटीवाला निवासी भूपिन्द्र 
और बन्त राम के रूप में हुई है। 
पुलिस के अनुसार, एक अगस्त 
की रात सूचना मिली थी कि दोनों 
आरोपी हरिपुर धर्म कांटा के सामने 
बने खोखे के बाहर राहगीरों को 
अधिक पैसे जीतने का लालच देकर 
सट्टा लगवा रहे हैं। चौकी प्रभारी 
मान सिंह ने एक पुलिसकर्मी को 
फर्जी ग्राहक बनाकर मौके पर भेजा 
और दोनों को रंगे हाथ पकड़ लिया। 
तलाशी के दौरान 610 रुपये नकद, 
सट्टा पर्चियां, तीन मोबाइल फोन 
और बिना नंबर प्लेट की दो स्कूटी 
बरामद हुईं। डीसीपी अदिति सिंह ने 
बताया कि थाना पिंजौर में मामला 
दर्ज कर नेटवर्क से जुड़े अन्य लोगों 
की तलाश की जा रही है।

20वीं अश्विनी गुप्ता मेमोरियल 
पंचकूला जिला बैडमिंटन चैंपियनशिप 

का उत्साह के साथ समापन
समर न्यूज | पंचकूला

अश्विनी गुप्ता मेमोरियल ट्रस्ट 
और जिला बैडमिंटन एसोसिएशन 
पंचकूला के संयुक्त तत्वावधान में 
आयोजित 20वीं अश्विनी गुप्ता 
मेमोरियल पंचकूला जिला बैडमिंटन 
चैंपियनशिप-2026 का रविवार 
को ताऊ देवी लाल स्टेडियम के 
बैडमिंटन हॉल में समापन हुआ।
31 जुलाई से 2 अगस्त तक चली 
तीन दिवसीय प्रतियोगिता में जिले के 
खिलाड़ियों ने अंडर-11 से लेकर 
वरिष्ठ वर्ग तक विभिन्न स्पर्धाओं 
में हिस्सा लिया। खिलाड़ियों ने 
अनुशासन, खेल भावना और 
उत्कृष्ट प्रदर्शन से दर्शकों का उत्साह 
बढ़ाया। अंडर-19 बालक युगल में 
केशव मलिक और ऋषिक अरोड़ा, 
बालिका एकल में भावना चाहल 
तथा बालक एकल में अक्षय माचल 
विजेता रहे। अंडर-17 मिश्रित युगल 
में लक्ष्य और तन्वी रोहिल्ला ने जीत 
दर्ज की। पुरुष एकल में ऋषिक 
अरोड़ा, महिला एकल में रुचि 
चाहल, पुरुष युगल में कबीर बटिश 
और रूपिंदर यादव तथा मिश्रित 
युगल में वरदान शर्मा और हिमांशी 

विजेता बने। वरिष्ठ वर्ग में विनोद 
धैया ने 35 वर्ष से अधिक आयु वर्ग 
का पुरुष एकल, पवन ने 60 वर्ष से 
अधिक आयु वर्ग का पुरुष एकल 
और डब्ल्यू.सी. गोयल ने 80 वर्ष 
से अधिक आयु वर्ग का पुरुष एकल 
खिताब जीता। समापन समारोह 
में हरियाणा एंटी करप्शन ब्यूरो के 
महानिदेशक ए.एस. चावला मुख्य 
अतिथि और राष्ट्रीय स्वयंसेवक संघ 
के संघचालक रमाकांत भारद्वाज 
विशेष अतिथि के रूप में उपस्थित 
रहे। ट्रस्ट के चेयरमैन ज्ञानचंद गुप्ता 
ने कहा कि अश्विनी गुप्ता की स्मृति 
में ट्रस्ट पिछले 20 वर्षों से खेल, 
स्वास्थ्य, शिक्षा और समाजसेवा के 
क्षेत्र में कार्य कर रहा है। इसका मुख्य 
उद्देश्य युवाओं को नशे से दूर रखकर 
खेलों के प्रति प्रोत्साहित करना है। 
विजेता और उपविजेता खिलाड़ियों 
को ट्रॉफी, पदक और प्रमाणपत्र 
देकर सम्मानित किया गया।

मोहाली के सेक्टर-69 में 8 अगस्त 
को लगेगा 28वां रक्तदान शिविर

गुरशरण सिंह | मोहाली
समर न्यूज 

पंजाबी विरसा सांस्कृतिक सोसायटी 
की ओर से 8 अगस्त को कम्युनिटी 
सेंटर, सेक्टर-69, मोहाली में 28वां 
रक्तदान शिविर लगाया जाएगा। 
शिविर सुबह 9:30 बजे से दोपहर 
2 बजे तक चलेगा। रक्त के यूनिट 
पीजीआई ब्लड बैंक की टीम द्वारा 
एकत्र किए जाएंगे।
सोसायटी के अध्यक्ष सतवीर सिंह 
धनोआ ने बताया कि मोहाली और 
पीजीआई में आपातकाल के दौरान 
रक्त की जरूरत वाले मरीजों की 
मदद के लिए 100 युवा रक्तदाताओं 

की विशेष टीम भी तैयार की गई है। 
यह टीम जरूरत पड़ने पर अस्पताल 
पहुंचकर निस्वार्थ भाव से रक्तदान 
करेगी।
उन्होंने कहा कि सोसायटी का उद्देश्य 
है कि रक्त की कमी के कारण किसी 
मरीज की जान खतरे में न पड़े। कई 
बार आपात स्थिति में परिजनों को 
समय पर रक्त नहीं मिल पाता, ऐसे 

में यह टीम तत्काल सहायता करेगी।
डिप्लास्ट ग्रुप के निदेशक अशोक 
कुमार गुप्ता ने कहा कि रक्तदान 
केवल दान नहीं, बल्कि किसी 
की जिंदगी बचाने का अवसर है। 
सोसायटी ने स्वस्थ नागरिकों, 
युवाओं और समाजसेवी संस्थाओं 
से शिविर में पहुंचकर रक्तदान करने 
की अपील की है।

माजरी में पूर्व सरपंच के पति पर ताबड़तोड़ 
फायरिंग, रिटायर्ड फौजी को किया गिरफ्तार
{पीजीआई में भर्ती, हत्या के प्रयास 
का केस दर्ज

सागर  पाहवा | मोहाली
समर न्यूज 

जिले के ब्लॉक मजरी थाना क्षेत्र में 
शनिवार रात मामूली कहासुनी खूनी 
संघर्ष में बदल गई। शराब के नशे 
में धुत एक रिटायर्ड फौजी ने पूर्व 
सरपंच के पति पर लाइसेंसी 12 बोर 
राइफल से ताबड़तोड़ फायरिंग कर 
दी। गोली लगने से वह गंभीर रूप से 
घायल हो गया। उसे पहले स्थानीय 
अस्पताल ले जाया गया, जहां से 
गंभीर हालत को देखते हुए पीजीआई 
चंडीगढ़ रेफर कर दिया गया। पुलिस 
ने आरोपी को गिरफ्तार कर हत्या के 
प्रयास का मामला दर्ज कर लिया है।
मुल्लांपुर के डीएसपी हरकीरत सिंह 
ने बताया कि आरोपी की पहचान 
मनिंदरपाल सिंह उर्फ फौजी के रूप 
में हुई है, जो सेवानिवृत्त सैन्यकर्मी 
है और वर्तमान में चंडीगढ़ में सुरक्षा 
गार्ड के तौर पर कार्यरत है। शनिवार 
रात छुट्टी पर गांव लौटने के बाद 
उसकी गांव के बाजार स्थित जूतों 

की दुकान पर पूर्व सरपंच के पति 
रजनीश कुमार से किसी बात को 
लेकर कहासुनी हो गई।
पुलिस के अनुसार, विवाद के बाद 
आरोपी घर चला गया, लेकिन कुछ 
देर बाद अपनी लाइसेंसी 12 बोर 
राइफल लेकर वापस बाजार पहुंचा 
और रजनीश कुमार पर कई राउंड 
फायर कर दिए। गोली उनके पेट 
और हाथ में लगी, जबकि अन्य 
गोलियां भी शरीर को छूते हुए 
निकलीं। गोली लगते ही वह सड़क 
पर गिर पड़ा। आसपास के लोगों ने 
उन्हें तुरंत अस्पताल पहुंचाया, जहां 
से पीजीआई रेफर कर दिया गया। 
उसकी हालत गंभीर बनी हुई है।
वारदात के बाद आरोपी अपने घर 

में घुस गया और अंदर से दरवाजा 
बंद कर लिया। घटना की सूचना 
मिलते ही पुलिस मौके पर पहुंची। 
काफी मशक्कत के बाद दरवाजा 
खुलवाकर आरोपी को गिरफ्तार 
कर लिया गया। पुलिस ने घटना में 
इस्तेमाल की गई लाइसेंसी 12 बोर 
राइफल भी कब्जे में ले ली।
डीएसपी हरकीरत सिंह ने बताया कि 
प्रारंभिक जांच में सामने आया है कि 
आरोपी घटना के समय नशे में था। 
उसके खिलाफ भारतीय न्याय संहिता 
की संबंधित धाराओं के तहत हत्या 
के प्रयास का मामला दर्ज किया गया 
है। पुलिस पूरे घटनाक्रम की जांच 
कर रही है और प्रत्यक्षदर्शियों के 
बयान भी दर्ज किए जा रहे हैं।

पीएम मोदी के आह्वान के तहत चंडीगढ़ में ‘नशा मुक्त युवा-विकसित भारत अभियान’ का शुभारंभ
समर न्यूज | चंडीगढ़

प्रधानमंत्री नरेंद्र मोदी ने रविवार को 
वर्चुअल माध्यम से ‘नशा मुक्त 
युवा-विकसित भारत अभियान’ 
का देशव्यापी शुभारंभ किया। इस 
अवसर पर चंडीगढ़ के सेक्टर-18 
स्थित टैगोर थिएटर में आयोजित 
राज्य स्तरीय कार्यक्रम में पंजाब के 
राज्यपाल एवं चंडीगढ़ के प्रशासक 
गुलाब चंद कटारिया मुख्य अतिथि 
के रूप में शामिल हुए और युवाओं 
को नशामुक्ति की शपथ दिलाई।

कार्यक्रम के दौरान प्रधानमंत्री 
नरेंद्र मोदी के संबोधन का सीधा 
प्रसारण किया गया। प्रशासनिक 
अधिकारियों, विभिन्न शिक्षण 
संस्थानों के विद्यार्थियों, युवा 
स्वयंसेवकों और सामाजिक 
संगठनों के प्रतिनिधियों ने इसमें 
भाग लिया।
कटारिया ने बताया कि इस अभियान 
से पंजाब के 47 विश्वविद्यालयों 
एवं उच्च शिक्षण संस्थानों के तीन 
लाख से अधिक विद्यार्थी जुड़े। वहीं 
चंडीगढ़ में लगभग 60 स्थानों से 

12 हजार से अधिक विद्यार्थियों 
और युवा स्वयंसेवकों ने भाग लेकर 
नशे के विरुद्ध जन आंदोलन को 
नई शक्ति प्रदान की।
उन्होंने कहा कि वर्ष 2047 तक 
विकसित भारत का लक्ष्य तभी 
हासिल हो सकता है, जब देश 
का युवा नशे से दूर, स्वस्थ और 
जागरूक होगा। नशे के खिलाफ 
लड़ाई केवल सरकार की जिम्मेदारी 
नहीं, बल्कि पूरे समाज की साझा 
जिम्मेदारी है। अभियान के तहत 
स्कूलों, महाविद्यालयों और 

विश्वविद्यालयों में जागरूकता 
कार्यक्रम, संवाद, कार्यशालाएं और 
शपथ ग्रहण समारोह आयोजित 
किए जाएंगे। युवाओं को नशे के 
दुष्प्रभावों के प्रति जागरूक करने 
के साथ उन्हें शिक्षा, रोजगार, खेल 
और राष्ट्र निर्माण की गतिविधियों से 
जोड़ने पर जोर दिया जाएगा।
कटारिया ने लोगों से स्वस्थ और 
सशक्त युवा शक्ति के साथ 
‘नशामुक्त भारत-विकसित भारत 
2047’ के संकल्प को जन 
आंदोलन बनाने की अपील की।

खाद की जमाखोरी को लेकर 
सख्ती, चार माह में 494 छापे  

समर न्यूज | चंडीगढ़

हरियाणा में खाद की जमाखोरी, 
कालाबाजारी और घटिया उर्वरकों 
की बिक्री के खिलाफ सरकार ने 
व्यापक कार्रवाई की है। एक अप्रैल से 
24 जुलाई 2026 के बीच राज्यभर 
में 494 स्थानों पर छापेमारी की गई। 
इस दौरान 50 उर्वरक विक्रेताओं के 
लाइसेंस निलंबित या रद्द किए गए, 
42 दुकानदारों को कारण बताओ 
नोटिस जारी हुए और आठ मामलों 
में प्राथमिकी दर्ज की गई।
सबसे अधिक कार्रवाई खाद की 
जमाखोरी के मामलों में हुई। इस 
श्रेणी में 22 नोटिस जारी किए गए, 
31 लाइसेंस निलंबित या रद्द किए 
गए और छह प्राथमिकी दर्ज हुईं। 
कालाबाजारी से जुड़े मामलों में 
आठ विक्रेताओं को नोटिस दिए गए 
और सात लाइसेंसों पर कार्रवाई हुई। 
घटिया गुणवत्ता वाले उर्वरकों की 
बिक्री पर नौ नोटिस जारी कर छह 
लाइसेंस रद्द या निलंबित किए गए।
उर्वरकों को निर्धारित क्षेत्र या उपयोग 

से हटाकर दूसरी जगह भेजने के 
मामलों में तीन नोटिस, छह लाइसेंसों 
पर कार्रवाई और दो प्राथमिकी दर्ज 
की गईं। अधिकारियों के अनुसार 
छापेमारी के दौरान किसी स्थान से 
खाद की खेप जब्त नहीं हुई।
केंद्र सरकार ने दावा किया कि 
वर्ष 2025-26 में हरियाणा में 
किसानों की मांग के मुकाबले 
पर्याप्त खाद उपलब्ध कराई गई। 
यूरिया की 21.67 लाख मीट्रिक टन 
आवश्यकता के मुकाबले 26.08 
लाख मीट्रिक टन उपलब्ध कराया 
गया। डीएपी की 5.53 लाख मीट्रिक 
टन मांग के मुकाबले 6.10 लाख 
मीट्रिक टन और एमओपी की 
0.58 लाख मीट्रिक टन जरूरत के 
मुकाबले 0.67 लाख मीट्रिक टन 
आपूर्ति की गई। सरकार के अनुसार 
खाद की बिक्री आधार प्रमाणीकरण 
के बाद पीओएस मशीनों से होती है। 
हरियाणा में 8,219 सक्रिय उर्वरक 
विक्रेताओं में से 4,601 केंद्रों को 
प्रधानमंत्री किसान समृद्धि केंद्र 
बनाया जा चुका है।

ज़ीरकपुर के ट्रैफिक संकट का निकलेगा 
समाधान या और करना पड़ेगा इंतजार..

गुरमीत सिंह | ज़ीरकपुर
समर न्यूज 

ज़ीरकपुर में लगातार बढ़ती ट्रैफिक 
समस्या आम लोगों के लिए बड़ी 
परेशानी का कारण बनी हुई है। 
सुबह और शाम के व्यस्त समय में 
शहर की प्रमुख सड़कों पर लगने 
वाले लंबे जाम अब रोजमर्रा की 
तस्वीर बन चुके हैं। ट्रैफिक पुलिस 
की लगातार कोशिशों के बावजूद 
कर्मचारियों की भारी कमी, संकरी 
सड़कें, अवैध कब्जे और वाहनों 
की लगातार बढ़ती संख्या के कारण 
हालात नियंत्रण से बाहर होते जा 
रहे हैं। ऐसे में लोगों की निगाहें अब 
लंबे समय से प्रस्तावित ज़ीरकपुर-
पंचकूला बाईपास परियोजना और 
ट्राईसिटी रिंग रोड पर टिकी हुई हैं।
जानकारी के अनुसार शहर में करीब 
18 संवेदनशील ट्रैफिक प्वाइंट हैं, 
जबकि इन स्थानों पर व्यवस्था 
संभालने के लिए केवल 15 ट्रैफिक 
कर्मियों की तैनाती है। विशेषज्ञों के 
अनुसार प्रभावी ट्रैफिक प्रबंधन के 
लिए कम से कम 40 कर्मचारियों 
की आवश्यकता है। रात आठ बजे 
के बाद अधिकांश प्रमुख चौकों पर 
ट्रैफिक कर्मियों की अनुपस्थिति के 
कारण स्थिति और गंभीर हो जाती है। 
कई बार एंबुलेंस तक जाम में फंस 
जाती हैं, जिससे मरीजों को समय 
पर अस्पताल पहुंचाने में मुश्किलें 
आती हैं। जाम के दौरान वाहन 
चालकों के बीच विवाद और झगड़े 

की घटनाएं भी बढ़ रही हैं।
सिंहपुरा चौक, कोहिनूर ढाबा मोड़ 
और मैकडोनाल्ड चौक जैसे व्यस्त 
स्थानों पर ट्रैफिक सिग्नलों की कमी, 
वन-वे नियमों का उल्लंघन, सड़क 
किनारे अवैध कब्जे और बरसात 
के दौरान जलभराव जैसी समस्याएं 
जाम को और गंभीर बना रही हैं।
इसी बीच पंजाब एवं हरियाणा 
हाईकोर्ट में ज़ीरकपुर-पंचकूला 
बाईपास परियोजना की सुनवाई 
दोबारा शुरू होने से पहले भारतीय 
राष्ट्रीय राजमार्ग प्राधिकरण 
(एनएचएआई) ने परियोजना 
के वैकल्पिक रूटों का प्रारंभिक 
अध्ययन शुरू कर दिया है। सूत्रों के 
अनुसार एनएचएआई अदालत से 
अतिरिक्त समय मांग सकती है ताकि 
किसी विशेषज्ञ तकनीकी संस्था से 

नया सर्वे कराया जा सके।
करीब 1,878 करोड़ रुपये की 
इस बाईपास परियोजना को लेकर 
पर्यावरण संबंधी चिंताएं भी सामने 
आई हैं। याचिकाकर्ताओं का दावा 
है कि वर्तमान प्रस्तावित रूट पर 
चार हजार से अधिक पेड़ों की 
कटाई करनी पड़ सकती है। इसी 
कारण वैकल्पिक मार्ग तलाशने की 
मांग की जा रही है। हाईकोर्ट ने भी 
एनएचएआई को सभी संभावित 
विकल्पों का गंभीरता से अध्ययन 
करने के निर्देश दिए हैं।
दूसरी ओर केंद्र सरकार द्वारा 
ट्राईसिटी रिंग रोड परियोजना के 
लिए 1,463.95 करोड़ रुपये की 
मंजूरी मिलने से लोगों में नई उम्मीद 
जगी है। इस परियोजना के तहत 
राष्ट्रीय राजमार्ग-205ए पर छह 
लेन का ग्रीनफील्ड स्पर बनाया 
जाएगा, जिससे चंडीगढ़, मोहाली, 
पंचकूला और ज़ीरकपुर के ट्रैफिक 
दबाव में काफी कमी आने की 
संभावना है। विशेषज्ञों का मानना 
है कि यदि बाईपास और रिंग रोड 
परियोजनाएं समय पर पूरी हो जाती 
हैं तो न केवल ज़ीरकपुर के लोगों 
को रोजाना लगने वाले जाम से राहत 
मिलेगी, बल्कि हिमाचल प्रदेश और 
शिमला की ओर जाने वाले वाहनों 
की आवाजाही भी अधिक तेज, 
सुरक्षित और सुगम हो जाएगी। साथ 
ही प्रदूषण में कमी, सड़क सुरक्षा में 
सुधार और व्यापारिक गतिविधियों 
को भी बढ़ावा मिलेगा।

हाईकोर्ट की सुनवाई से पहले एनएचएआई ने वैकल्पिक रूटों का अध्ययन किया शुरू

कॉमनवेल्थ खेलों में 13 में से 7 स्वर्ण पदक हरियाणा के खिलाड़ियों के उत्कृष्ट प्रदर्शन की दे रहे गवाही: सीएम सैनी 

 टैगोर थिएटर में आयोजित राज्य स्तरीय कार्यक्रम में पंजाब के राज्यपाल एवं चंडीगढ़ के प्रशासक गुलाब चंद कटारिया ने युवाओं को दिलाई नशामुिक्त की शपथ

ज़ीरकपुर में रोजाना लगने वाले लंबे 
ट्रैफिक जाम से जूझते वाहन।

ग्लासगो में हरियाणा के खिलाड़ियों ने बढ़ाया 
देश का गौरव: मुख्यमंत्री नायब सिंह सैनी

मोनिका रावत | चंडीगढ़
समर न्यूज 

हरियाणा के मुख्यमंत्री  नायब सिंह 
सैनी ने कहा कि कॉमनवेल्थ खेलों 
में देश के लिए पदक जीतने वाले 
खिलाड़ियों ने गौरव बढाया है। इन 
खेलों में देश को कुल 13 गोल्ड 
मेडल मिले हैं जिनमें से 7 गोल्ड 
मेडल हरियाणा के खिलाड़ियों ने 
हासिल किए है।
मुख्यमत्री  नायब सिंह सैनी ने 
खिलाड़ियों को हृदय से बधाई 
एवं शुभकामनाएं देते हुुए कहा कि 
हरियाणा के खिलाड़ियों ने प्रदेश 
का  नाम विश्व स्तर पर चमकाने 
का काम किया है। इससे पहले भी 
अंतर्राष्ट्रीय खेल प्रतियोगिताओं में 
मिलने वाले मेडलों में सर्वाधिक 
हरियाणा के खिलाड़ियों के नाम है। 

इनमें लड़कियों ने भी सबसे अधिक 
पदक जीते हैं। कॉमनवेल्थ खेलों में 
प्रदेश के खिलाड़ियों का बॉक्सिंग, 
जैवलिन में शानदार प्रदर्शन रहा है।
मुख्यमंत्री ने कहा कि कॉमनवेल्थ 
खेलों में देश के लिए कुल 13 
गोल्ड में से 7 गोल्ड  हरियाणा के 
खिलाड़ियों ने जीते हैं। इनमें से राज्य 
के खिलाड़ियों ने 7 गोल्ड, 2 रजत 
और 1 कांस्य पदक जीतकर पूरे 
हरियाणा और देश का नाम रोशन 
किया है। उन्होंने खिलाड़ियों के 
अभिभावकों को भी शुभकामनाएं 
दी। खिलाड़ियों की यह उपलब्धियां 
प्रदेश के लाखों युवाओं के लिए 
प्रेरणा बनेगी।
मुख्यमंत्री ने कहा कि हरियाणा 
सरकार खेल और खिलाड़ियों के 
लिए पूर्ण प्रतिबद्धता से कार्य रही है 
और खिलाड़ियों को विशेष सुविधाएं 

प्रदान की। इसलिए हरियाणा को 
खेलों का पावर हाउस कहा जाता है 
और प्रदेश के खिलाड़ी हर बार इस 
गौरव को साबित करते हैं। उन्होंने 
कहा कि नई खेल नीति के तहत 
सरकार द्वारा कारगर उठाए गए।
मुख्यमंत्री ने कहा कि खेल नीति के 
तहत नौकरियों के अलावा नकद 
पुरस्कार भी प्रदान किए जाते है। 

इसके अलावा इंडोर स्टेडियम, 
सिंथेटिक ट्रैक और विश्वस्तरीय 
एकेडमियां बनाई जा रही हैं। गांव 
स्तर पर खेल नर्सरी और नए खेल 

मैदानों का निर्माण किया गया है। 
इसके अलावा व्यायामशालाएं भी 
खोली गई हैं।
मुख्यमंत्री ने कहा कि महिला 
सशक्तिकरण के तहत बेटियों के 
लिए विशेष खेल छात्रवृत्ति और फ्री 
कोचिंग की सुविधाएं सुलभ करवाई 
जा रही हैं।  “खेलेंगे हरियाणा, जीतेंगे 
हरियाणा” संकल्प के साथ हमारी 
सरकार खिलाड़ियों को विश्वस्तरीय 
सुविधाएं, बेहतर कोचिंग और 
आर्थिक सहायता देकर खेलों को नई 
ऊंचाई तक ले जा रही है।
मुख्यमंत्री ने विश्वास जताया कि 
हरियाणा के खिलाड़ी भविष्य में 
इसी तरह देश व प्रदेश के लिए और 
अधिक पदक जीतकर राष्ट्र की शान 
बढ़ाते रहेंगे। सरकार खिलाड़ियों 
की हर सम्भव सहायता के लिए  
तत्पर है।

कॉमनवेल्थ विजेता
इनमें रेवाड़ी की पैरा एथलेटिक्स 
शर्मीला ने गोल्ड मेडल, भिवानी 
की बॉक्सर प्रीति पंवार, जैसमीन 
लम्बोरिया, साक्षी चौधरी, सचिन 
सिवाच, प्रिया घनघस व हिसार 
के बॉक्सर अंकुश ने गोल्ड 
मेडल हासिल किया है। इसी 
प्रकार पानीपत के जेवलीन थ्रो 
नीरज चौपड़ा व हांसी के बॉक्सर 
नरेन्द्र बेरवाल ने सिल्वर मेडल 
जीता है। भिवानी की एथलेटिक्स 
सीमा  डिस्कस थ्रो में कांस्य 
पदक विजेता बनी है।

जूतों की दुकान पर कहासुनी के बाद लाइसेंसी 12 बोर राइफल से बरसाईं गोलियां

बोल्ट, रैम्बो और रोमियो बने स्टार स्निफर डॉग्स
हिसार डॉग स्क्वॉड यूनिट ने वर्ष 2026 की पहली छमाही में सर्वश्रेष्ठ 
प्रदर्शन करते हुए सबसे अधिक मामलों में सफलता हासिल की। यूनिट के 
प्रशिक्षित स्निफर डॉग बोल्ट ने रेड एवं सर्च ऑपरेशन में भाग लेकर15 
एनडीपीएस मामलों में  सबसे अधिक सफलता दिलाई। रैम्बो ने 14 
मामलों में महत्वपूर्ण भूमिका निभाई और उसकी सहायता से 5 क्विंटल 
50 किलोग्राम 300 ग्राम डोडा पोस्त की सबसे बड़ी बरामदगी हुई। वहीं 
रोमियो ने 12 एनडीपीएस मामलों में सहायता करते हुए चिट्टा, गांजा तथा 
अन्य मादक पदार्थों की बरामदगी में अहम योगदान दिया। इन आंकड़ों 
के अनुसार बोल्ट, रैम्बो और रोमियो वर्ष 2026 की पहली छमाही में 
हरियाणा पुलिस के सबसे अधिक सक्रिय और सफल स्निफर डॉग्स रहे। 
इन अभियानों की सफलता के पीछे डॉग हैंडलर्स की मेहनत और समर्पण 
भी उतना ही महत्वपूर्ण रहा। सिपाही अनिल, सुनील, रीत, प्रदीप, विकास 
और रविंदर ने अपने प्रशिक्षित स्निफर डॉग्स के साथ उत्कृष्ट समन्वय 
स्थापित करते हुए अनेक महत्वपूर्ण ऑपरेशनों को सफल बनाया। 


